
Misissuineq: Anarnat qassinik kiguteqarpat? Arferit kigutillit kigutitik 
sumut atortarpaat?

Aarlerinartorsiortitsisut:

Anarnat arfiupput kigutillit anarnaqatigiiaanullu ilaallutik. Taamaallaat Atlantikumi 
Avannarlermiittuupput, ingammik imartani nillertuni issittullu kujataatungaanniittuni. 
Qaserujullutillu kajorujuttuupput naparutaaraqarlutik aarluarsuttullu takisuumik 
siggoqarlutik. Arfertut kigutilittut allatulli itisuumut aqqallaqqissuupput, 2.340 
meterisut ititigisumut minutsinillu 94-inik sivisutigisumik aqqarsimasutut 
nalunaarsorneqarsimallutik [1].

Anarnat angutivissat qaaqarput portusuunik 
toqqillutillu manngersorujussuarnik. 
Ilisimatusartut isumaqarput akiuunnerminni 
aporaassutigisaraat [2]. Angutivissat 
inersimasut marluk kaajalukaariarlutik 
niaqqutik aportillugit imminnut saassuttut 
takuneqarsimapput. Angutivissat 
taamaaliortarnerat immaqa arnavissanut 
pillugit akiuunnerusorineqartarpoq, soorlu 
tuttut savaasallu nunami niaqqutik 
aportillugit akiuuttartut. Angutivissat qaavi 
manngersorujussuarnik saanillit 
tamatumunnga naleqqussarsimagunarput, 
arnavissat ammalornerusunik aqinnerusunillu 
niaqoqarmata. Nassoqanngikkaluarlutik 
niaquisa saarngi manngermata nassutut 
ipajaartutut oqaatigineqarsinnaapput!

Anarnaq Hyperoodon ampullatus

Anarnat arferit kigutillit amerlanersaat innatik 
alapernaatsuupput umiatsianullu 
kigaallisaartunut qanillattorajullutik, motoriata 
generatoriataluunniit nipaa soqutigisarlugu. 
Taamaattumik arfanniat  taakku 
pisariuminarisarsimavaat. Orsuat pillugu, 
aamma niaquini orsoq immikkut ittoq pillugu, 
kingusinnerusukkullu neqaat uumasuutinut 
meqqulinnillu uumasuuteqarfinni 
nerukkaatigineqartartut pillugit 
piniagaasorujussuusimapput. 1900-kkut 
qeqqanni piniagaanerpaapput 1970-ikkulli 
aallartilaartut piniagaajunnaarlutik. Ullumikkut 
anarnat qaqutiguinnaq piniagaasarput. 
Ataasiakkaannguanik Kalaallit Nunaanni suli 
pisaqartoqartarpoq Savalimmiunilu 
majorassimasunik  pisaqartoqartarluni.

Nermussaaneq

Anarnaq Hyperoodon ampullatus

Inersimasutut angissusaa 9 meterit
Inersimasutut oqimaassusaa 8.000 
kg
Ukiuisa annerpaaffiat 37 ukiui
Uku nerisarai amikut 
itisoormiuunerusut, ilaannikkut 
aalisakkat, inalugallit, nerpissuut 
raajallu
Eqimattani amerlassusaat 4-20

Uumasut qaasuttut aarluk
IUCN-ip uumasoqatigiiaat 
nungoriaannaasut allattorsimaffiutaanni 
inissisimaffiat nungoratarsinnaanngilaq 
(2023)
Atlantikup Avannaani peqassusaat 
20.000-ingajaat
Ukunani piniarneqartarpoq   
                                            4 arferit/ukiumut       
2019-2023-mi agguaqatigiissillugu                                            

Silap pissusiata 
allanngoriartornera

Nipinit 
akornuserneqarneq

Mingutsitsineq


